
ბავშვებში ტყვიის ტოქსიკური ზემოქმედების ადრეული გამოვლენისა და მართვის ღონისძიებების გატარების შესახებ
  2-დან 7 წლამდე ბავშვებში მრავალინდიკატორული პოპულაციური კვლევა (MICS) -ის შედეგებზე რეაგირებისა და სამოქმედო გეგმის განხორციელების მიზნით:
1. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ:

ა) უმოკლეს ვადაში საქართველოს მთავრობის სხდომაზე დასამტკიცებლად წარმოადგინოს  შესაბამისი ცვლილებები „2019 წლის ჯანმრთელობის დაცვის სახელმწიფო პროგრამების დამტკიცების შესახებ’’  საქართველოს მთავრობის 31 დეკემბრის N693 დადგენილებაში, შესაბამის მიზნობრივ ჯგუფებში ჯანმრთელობის დაცვის მიმართულებით განსახორციელებელი ღონისძიებების თაობაზე;
ბ) განკარგულების პირველი პუნქტის ,,ა“ ქვეპუნქტით განსაზღვრული ცვლილებების ძალაში შესვლამდე, სისხლში ტყვიის მაღალი კონცენტრაციის მქონე ბავშვებისა და მათი ოჯახის წევრებისათვის უსასყიდლოდ უზრუნველყოს სამედიცინო მომსახურებისა და მედიკამენტების მიწოდება რეფერალური მომსახურების სახელმწიფო პროგრამის „სტიქიური უბედურებების, კატასტროფების, საგანგებო სიტუაციების, კონფლიქტურ რეგიონებში დაზარალებულ მოქალაქეთა და სამინისტროს მიერ სხვა განსაზღვრული შემთხვევების დროს მოსახლეობის სამედიცინო დახმარების" კომპონენტის ფარგლებში, სსიპ „ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის“ შუამდგომლობის საფუძველზე.
2. საქართველოს გარემოს დაცვისა  და სოფლის მეურნეობის სამინისტრომ უზრუნველყოს 2-დან 7 წლამდე ბავშვებში მრავალინდიკატორული პოპულაციური კვლევა (MICS) -ის შედეგების მიხედვით 10 მკგ/დლ  მეტი ტყვიის დონის მქონე ბავშვების  საცხოვრებელ გარემოში ტყვიის წყაროს იდენტიფიცირება (ჰაერი, წყალი, ნიადაგი და სხვ.), სინჯების აღება და ტესტირება, წყაროს აღმოფხვრის ღონისძიებების გატარება (ტყვიის შემცველობის რისკის შესწავლა საკვებ პროდუქტებში (მაგ. სუნელები, საღებავის შემცველი ტკბილეული, რძე და სხვ.).
3. საქართველოს მდგრადი განვითარებისა და ეკონომიკის სამინისტრომ ერთი თვის ვადაში წარმოადგინოს საქართველოს ბაზარზე დასაშვები საღებავების, სათამაშოების, პარფიუმერული ნაწარმის უსაფრთხოების შესახებ ევროდირექტივების შესაბამისად შესაქმნელი დოკუმენტების  ნუსხა და შემუშავების გეგმა -გრაფიკი.  
4. საქართველოს რეგიონული განვითარებისა და ინფრასტრუქტურის, გარემოს დაცვისა და სოფლის მეურნეობის და ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროებმა საქართველოს ფინანსთა სამინისტროს ჩართულობით 2 თვის ვადაში საქართველოს მთავრობის სხდომაზე დასამტკიცებლად წარმოადგინონ ტყვიის ტოქსიური ზემოქმედების კონტროლის ერთიანი მულტისექტორული ხანგრძლივვადიანი   ამოქმედი გეგმა.
5. ეთხოვოთ საერთაშორისო და დონორ ორგანიზაცებს ამ განკარგულების მე -4 პუნქტით განსაზღვრული სამოქმედო  გეგმის  წარმატებით განსახორციელებლად ტექნიკური და ფინანსური მხარდაჭერა. 
6. ამ განკარგულების პირველი და მეორე პუნქტებით განსაზღვრული ღონისძიებები განხორციელდეს საქართველოს ოკუპირებული ტერიტორიებიდან დევნილთა, შრომის ჯანმრთელობისა და სოციალური დაცვის და  გარემოს დაცვისა და სოფლის მეურნეობის სამინისტროებისათვის „საქართველოს  2019 წლის სახელმწიფო ბიუჯეტის შესახებ’’ საქართველოს კანონით გამოყოფილი ასიგნებების ფარგლებში.

7. ამ განკარგულების შესრულების კოორდინაცია განახორციელოს ,,საქართველოს გარემოსა და ჯანმრთელობის 2018 -2022 წლების ეროვნული სამოქმედო გეგმის (NEHAP-2) დამტკიცების თაობაზე’’ საქართველოს მთავრობის 2018 წლის 29 დეკემბრის N680 დადგენილების გათვალისწინებით, საქართველოში გარემოსა და ჯანმრთელობის ეროვნული სამოქმედო გეგმის მართვის, საქმიანობის კოორდინირებისა და ზედამხედველობის განხორციელების მიზნით შექმნილი გარემოსა და ჯანმრთელობის ეროვნული სამოქმედო გეგმის  საკოორდინაციო საბჭომ.

8. განკარგულება ძალაშია ხელმოწერისთანავე, ამასთან განკარგულების პირველი პუნქტის ,,ბ“ ქვეპუნქტი გავრცელდეს  2019 წლის 2 აპრილიდან წარმოშობილ ურთიერთობებზე.
პრემიერ -მინისტრი                                                                                                           მამუკა ბახტაძე

განმარტებითი ბარათი

‘’ბავშვებში ტყვიის ტოქსიკური ზემოქმედების ადრეული გამოვლენისა და მართვის ღონისძიებების გატარების შესახებ’’ საქართველოს მთავრობის განკარგულების პროექტზე

ინფორმაცია პროექტის შესახებ


განკარგულების პროექტის მომზადება განპირობებულია შემდეგი გარემოებით:

მრავალინდიკატორული კლასტერული კვლევების განხორციელება გასული საუკუნის 90-იან წლებში დაიწყო და დღემდე 100-ზე მეტ ქვეყანაში 300-ზე მეტი გამოკვლევა ჩატარდა. 2018 წელს მსოფლიოში გამოკვლევის მე-6 გლობალური რაუნდი ჩატარდა. საქართველომ უკანასკნელად მრავალინდიკატორული კლასტერული გამოკვლევის მე-3 რაუნდში, 2005 წელს მიიღო მონაწილეობა.

MICS ერთ-ერთი ყველაზე დიდი საერთაშორისო კვლევაა მსოფლიოში, რომელიც, შერჩევის დიდი მოცულობის წყალობით (14,000-ზე მეტი შინამეურნეობა) მონაცემების ქალაქის, სოფლის, რეგიონის, ასაკის, სქესის, შეზღუდული შესაძლებლობის სტატუსის და სხვა მახასიათებლების მიხედვით ჩაშლის შესაძლებლობას იძლევა. 

საქართველოში, 2018 წლის სექტემბერ - ოქტომბერში გაეროს ბავშვთა ფონდის ხელშეწყობით მესამედ განხორციელდა მრავალინდიკატორული პოპულაციური კვლევა (MICS).  კვლევა ჩაატარა სსიპ - სტატისტიკის ეროვნული სამსახურმა (საქსტატი) გაეროს ბავშვთა ფონდისა და სსიპ - ლ.საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის (შემდგომში - ცენტრი) ტექნიკური და ფინანსური მხარდაჭერით. კვლევის ფინანსური მხარდაჭერა ასევე უზრუნველყო: შვედეთის საერთაშორისო განვითარების თანამშრომლობის სააგენტომ (SIDA), ამერიკის შეერთებული შტატების საერთაშორისო განვითარების სააგენტომ (USAID), საფრანგეთის განვითარების სააგენტომ (AFD), შვეიცარიის განვითარების თანამშრომლობის სააგენტომ (SDC), გაეროს მოსახლეობის ფონდმა (UNFPA), გაეროს განვითარების პროგრამამ (UNDP), ჯანმრთელობის მსოფლიო ორგანიზაციამ (WHO), მსოფლიო ბანკმა და იტალიის ეროვნული ჯანდაცვის ინსტიტუტმა, რომელმაც უსასყიდლოდ უზრუნველყო სისხლის ნიმუშების გამოკვლევა და საქართველოში პასუხები გამოიგზავნა მიმდინარე წლის 18 მარტს. 

კვლევის შედეგად შეგროვდა მაღალი ხარისხის და საერთაშორისო დონეზე შედარებადი მონაცემები განათლების, ჯანდაცვის, ბავშვის განვითარების და ბავშვზე ზრუნვის, აღზრდის, ადრეული ქორწინების, ენერგიის მოხმარების, გარემოს დაცვის და ინფრასტრუქტურის, ასევე შეზღუდული შესაძლებლობების მქონე ბავშვების, დევნილებისა და ეროვნული უმცირესობების მდგომარეობის შესახებ. კვლევის შედეგად მოპოვებული მონაცემები წარმოადგენს ეროვნულ და მუნიციპალურ დონეზე წარმომადგენლობით მონაცემებს მდგრადი განვითარების მიზნების განხორციელებასთან დაკავშირებით. კვლევამ ასევე, პირველად შეამოწმა წყლის ხარისხი და შეისწავლა 2-7 წლის ბავშვების სისხლში ტყვიის შემცველობა.  

კითხვარი რამდენიმე მოდულისგან შედგებოდა: შინამეურნეობის კითხვარი; ინდივიდუალური კითხვარი ქალებისთვის; ინდივიდუალური კითხვარი მამაკაცებისთვის; კითხვარი 5-17 წლის ასაკის ბავშვების შესახებ; კითხვარი ხუთ წლამდე ასაკის ბავშვების შესახებ; წყლის ხარისხის ტესტირების კითხვარი.
ბავშვების სისხლში ტყვიის შემცველობის დასადგენად, 2-7 წლის 1578 ბავშვს ქვეყნის მასშტაბით აუღეს სისხლი ვენიდან. ნიმუშები  გაიგზავნა ევროპის ერთ-ერთ წამყვან ლაბორატორიაში- იტალიის ეროვნული ჯანდაცვის ინსტიტუტში.

შედეგების გაანალიზების საფუძველზე საქართველოს სახელმწიფო სტრუქტურებმა უნდა უზრუნველყონ როგორც გადაუდებელი, ასევე ხანგრძლივვადიანი ღონისძიებების განხორციელება, შემუშავებული პროგრამებისა და მართვის პროტოკოლის შესაბამისად. 
ინფორმაცია ევროკავშირის სამართლებრივი აქტის შესახებ


პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტით განსახორციელებელი პირველი რიგის ღონისძიებები დაფინანსდება განკარგულებით განსაზღვრული სამინისტროებისა და მათი სისტემებისთვის ‘’საქართველოს  2019 წლის სახელმწიფო ბიუჯეტის შესახებ’’ საქართველოს კანონით გამოყოფილი ასიგნებების ფარგლებში და შესაბამისად არ მოითხოვს  საქართველოს 2019 წლის სახელმწიფო ბიუჯეტიდან დამატებითი თანხების გამოყოფას.
განკარგულების  პროექტის ცალკეული მუხლებით განსაზღვრული ღონისძიების შესაბამისი სამართლებრივი აქტის პროექტში მითითებული  იქნება კონკრეტული ღონისძიებისთვის საჭირო თანხის ოდენობა და ასევე თუ კონკრეტულად ბიუჯეტის რომელი მუხლიდან მოხდება ასიგნებების გამოყოფა.
პროექტის მოსალოდნელი შედეგები

პროექტის შედეგად განხორციელდება MICS -ის კვლევაში ჩართული  ბავშვების  კვლევა, დამტკიცებული კლინიკური პროტოკოლის მიხედვით, ვისაც დაუდგინდა 5 მკგ/დლ   მეტი ტყვიის დონე სისხლში, ასევე განხორციელდება მათი მკურნალობის ღონისძიებები. იმ ბავშვების საცხოვრებელ სახლებში, რომლებსაც დაუდგინდათ სისხლში  10 მკგ/დლ მეტი ტყვიის დონე, მოხდება ტყვიის წყაროს იდენტიფიცირება (ჰაერი, წყალი, ნიადაგი და სხვ.), სინჯების აღება და ტესტირება, გატარდება ამ  წყაროს აღმოფხვრის ღონისძიებები  (ტყვიის შემცველობის რისკის შესწავლა საკვებ პროდუქტებში (მაგ. სუნელები, საღებავის შემცველი ტკბილეული, რძე და სხვ.);  განხორციელდება ევროდირექტივების შესაბამისი საკანონმდებლო აქტების ნუსხის შემუშავება;  შემუშავდება ტყვიის ტოქსიური ზემოქმედების კონტროლის ერთიანი მულტისექტორული ხანგრძლივვადიანი   სამოქმედი გეგმა;
პროექტის განხორციელების ვადები


პროექტის განხორციელება მოხდება  განკარგულების ძალაში შესვლიდან 2 თვის ვადაში. 

პროექტის ავტორ(ებ)ი და წარმდგენი


პროექტის ავტორია სსიპ ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი.
            პროექტის წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

